
КИРИШ СЎЗИ 
 

Ассалому алайкум ҳурматли халқаро конференция иштирокчилари! 

Азиз меҳмонлар ва тадқиқотчи олимлар! 

Ўзбекистон Республикаси Миллий гвардияси Ҳарбий-техник институтида 

Бобур номли халқаро жамоат фонди билан ҳамкорликда ташкил этилган 

“Заҳириддин Муҳаммад Бобур ҳаёти ва меросини ўрганиш дунё 

талқинида” номли халқаро илмий-амалий конференцияга хуш келибсиз. 

Ўзбекистон Республикаси Президенти Шавкат Мирзиёевнинг Тошкент 

шаҳрида ташкил этилган Адиблар хиёбонига 2020 йил 20 май кунги ташрифи 

давомида хиёбонни бутун халқимиз, айниқса ёшлар учун том маънода адабиёт, 

маънавият ва тарбия масканига айлантириш, у ерда ҳайкали ўрнатилган ҳар бир 

адиб ижодини чуқур ўрганиш ва кенг тарғиб этиш юзасидан муҳим фикрлар 

билдирилган эди. 

Миллий гвардия Ҳарбий-техник институтига атоқли адиб, ҳам шоҳ ҳам 

шоир Заҳириддин Муҳаммад Бобур ҳаёти ва фаолиятини ўрганиш масъулияти 

топширилган. 

Дунё илм-фанида беш асрдан буён Бобур ҳаёти фаолияти, илмий ва 

маънавий мероси, ҳарбий маҳорати ва жасоратларини ўрганиш қизғин давом 

этмоқда. Хусусан, АҚШ, Буюк Британия, Франция, Германия, Япония, Туркия, 

Ҳиндистон, Покистон, Афғонистон ва бошқа мамлакатларда бобуршунос 

олимлар гуруҳи, ўзига мактаб шаклланган бўлиб, бугунги авлод уларнинг 

ишини давом эттирмоқда. 

Ўтган қисқа вақт мобайнида Милий гвардия Ҳарбий-техник институтида 

Бобур ҳаёти ва фаолиятини чуқур ўрганиш бўйича комплекс ишлар амалга 

оширилди. Хусусан, Заҳириддин Муҳаммад Бобур номидаги кўкрак нишони 

ва махсус стипендияси таъсис этилди. Институт етакчи профессор-

ўқитувчилари томонидан “Бобур мероси” туркумидан 60 га яқин рисола, ўқув 

қўлланма, монография ва электрон ўқув қўлланмалар яратилди. Республика 

миқёсида илмий-амалий анжуманлар ташкил этилди. 

Бобур номли халқаро жамоат фонди, “Бобур ва жаҳон маданияти” музейи 

ва бошқа ташкилотлар билан меморандумлар имзоланиб ҳамкорликдаги ишлар 

янада кучайтирилмоқда. Яқин кунларда, тўғрироғи икки кундан кейин, яъни 14-

февраль – Бобур Мирзонинг туғилган кунида “Йўлбарс изидан” номли 

тарихий ҳужжатли бадиий фильм премьераси кутилмоқда. Бунда институтимиз 

курсант ва профессор-ўқитувчилари фаол иштирок этганликларини эътироф 

этиш жоиз. Шу билан бирга ҳозирда “Йўлбарснинг туғилиши” номли бадиий 

филмнинг суратга олиш ишлари якунланаётган бўлиб Наврўз байрами 

арафасида экранларга чиқиши кутилмоқда. 

Бугунги халқаро илмий-амалий конференцияда дунёнинг етакчи 

мамлакатлари бобуршунос олимлари, хусусан, Россия Федерацияси, Туркия, 

Ҳиндистон, Япония, Туркманистон, Афғонистон, Озарбайжон ва бошқа бир 

қатор мамлакатларидан мутахассис тадқиқотчилар, шунингдек, юртимизнинг 

кўзга кўринган бобуршунос олимлари иштирок этишмоқда.  

Бугунги конференцияда Бобур ҳаёти ва фаолияти, ҳарбий маҳорати ва 

санъати, илмий ва маънавий мероси, хусусан, “Бобурнома” ва бошқа 

асарларининг дунё миқёсида ўрганилиши, бобуршуносик йўналишидаги янги 

тадқиқотлар, таржимашунослик, Бобур меросинининг XXI аср дунё фани ва 

маданиятига қўшаётган ҳиссасига бағишланган илмий масалалар муҳокама 

қилинади. 

Фурсатдан фойдаланиб халқаро илмий-амалий конференцияни очиқ деб 

эълон қиламан ва анжуман ишига муваффақият тилайман. 

Конференция ишида иштирок этаётган хорижлик ва маҳаллий 

олимларнинг институтимиз билан мунтазам ҳамкорлиги учун, буюк 

аждодларимизнинг бой меросини ўрганишга қўшган муносиб ҳиссалари учун 

миннатдорчилик билдираман. 

Эътиборингиз учун ташаккур! 

 

 

Миракулов Мирафзал Миродилович 

Миллий гвардия Ҳарбий-техник институти бошлиғининг биринчи 

ўринбосари, юридик фанлар доктори, профессор 

almashadi. Katta hayot yo‘lida buyuk ajdodimizdan qolgan ma’naviy meros har birimizga yo‘lchi 

yulduz vazifasini o‘taydi. 

БОБУРШУНОСЛИКДАГИ ЙИРИК ТАДҚИҚОТ ХУСУСИДА 
 

Ахмедова Ш.Н. 

Бухоро давлат университети профессори, ф.ф.доктори 
 

ХХ аср бобуршунослиги тарихида филология фанлари доктори, профессор, 

Ўзбекистонда хизмат кўрсатган фан арбоби Ҳомил Ёқубов тадқиқотлари катта ўрин тутади. 

ХХ асрнинг 40-йилларидан мумтоз адабиёт масалаларини, унинг атоқли вакиллари ижодини 

илмий тадқиқ этиш диққат марказига кўча бошлаган олим ўз ижодида ўзбек адабиёти 

тарихини ўрганишга катта эътибор қаратган. Унинг ўша даврда тадқиқот объекти тобора 

кенгайиб, илмий савияси чуқурлашиб борганига ишонч ҳосил қилиш учун Бобурга 

бағишланган тадқиқотларини кўриб чиқиш кифоя. 

ХХ асрнинг 20 - йиларидан бошлаб, Бобур ижодига қизиқиш бошланиб,  40-йилларга 

келиб, анча жонландики, бунда адабиётшунос олим Ҳ.Ёқубовнинг ўрни алоҳида, у 1940 

йилдан бошлаб, Бобур ижодига бағишлаб қатор мақолалар эълон қила бошлади. 1941 йилда 

унинг “Заҳириддин Муҳаммад Бобур ҳаёти ва ижоди” номли китоби чоп этилди. “Бу иш 

тадқиқотчининг ўзбек адабиёти тарихи бўйича биринчи йирик илмий кашфиёти эканлигидан 

ва ҳозирга қадар шундай бўлиб қолганлигидан гувоҳлик беради. Унинг бу йирик тадқиқоти 

ўша йиллардаёқ юксак баҳоланган эди (“Бобур ҳақида яхши китоб” номли тақризда китобга 

юксак баҳо берилган) ”[2.12 ].   

“Муаллиф Бобир ҳаёти ва ижодининг 40-йилларгача ўрганилиш тарихини қисқача баён 

қилиб, ўзбек адабиётшунослигида биринчи бўлиб монографик планда асар яратди” ”[3.43].  

Бу мулоҳазалардан кўринадики, Бобур ҳақидаги йирик тадқиқот биринчи марта Ҳ.Ёқубов 

томонидан амалга оширилгани унинг илмий-назарий қимматини белгилаб беришга хизмат 

қилади. 

Тадқиқотнинг дастлабки қисмларида бобуршунослик ҳақида маълумот берилади, аммо 

ўша давр чекловларидан келиб чиқиб, 20 - йилларда яратилган ишларга танқидий муносабат 

билдирилади. “Бобирнинг турмуши”, “Бобирнома”, “Бобирнинг лирикаси” деб номланган уч 

қисмдан иборат тадқиқотда олим шоҳ ва шоир ҳаётини тўлиқ қамраб олишга ҳаракат қилган. 

Олим Бобурнинг ҳаёти, Самарқанд учун бўлган курашлар, мағлубият азоблари, 

Афғонистонга, кейин Ҳиндистонга юришлар, саркардалик маҳорати ҳақида фикр юритар 

экан, кўпроқ “Бобурнома”га таянганини кўрамиз: ”Бобир ўз атрофига олим ва шоирларни 

тўплади.Ҳинд олимларидан Шайхоро деган кишини ўзига вазир ва кенгашчи қилиб 

тайинлади. Машҳур тарихчи “Ҳабибус-сияр”, “Хулосатул-ахбор”, “Дастурил-анвар” ва 

“Макоримул-ахлоқ” китобларининг муаллифи Хондамир ҳам Ҳусайн Бойқаро ўлимидан 

кейин Бобир саройида яшади. Ундан ташқари, ўз саройига кўп олим ва шоирларни тўплаб, 

уларга ҳомийлик қилди” [1.287]. “Бобурнома” ҳақида фикр юритганда, жаҳон миқёсида 

асарнинг нашрлари, чоп этилиши билан боғлиқ қимматли далилларни ўртага ташлайди. 

“Бобурнома” қандай асар типига кириши: оддий йилнома ёки бадиий асарми деган саволни 

ўз олдига қўйиб, унга ўзи жавоб беради ва асарнинг жанрини тўғри белгилаб беради: 

”Мемуар асар бадиий адабиётга, хусусан, тарихий беллетеристика турларига яқинлашиб 

келса ҳам, лекин у воқеликнинг белгили соҳаларини аниқ, “ўзидай” акс эттириш, 

“кўчириш”га интилиши билан улардан фарқ қилади....”Бобирнома” худди шундай мураккаб 

мемуарлар жумласига киради” [1.293]. Шу билан бирга асар “баёнотнинг объективлиги ва 

равонлиги” билан шарқ тарихчиларининг историографиясидан ажралиб туришини ҳам 

исботлаб беради. Унда бадиийлик унсурларининг кучли эканлиги, адиб гўзал қалами билан 

эпизодик шахслар характерини “моҳир рассомдай” чизиб беришини мисоллар орқали 

кўрсатар экан, Бобур образига ҳам тўғри баҳо беради: “Бобирнома”ни ўқиганда 

китобхоннинг кўз олдида ўша даврнинг улкан бир шахси, сиёсий арбоби гавдаланади. Унда 

Бобир жонли одамдай, ўзининг ғалаба ва мағлубиятлари, кураш ва фароғатлари, силжиш ва 

чекинишлари, шодлик ва аламлари, зулм ва марҳаматлари, қувноқлик ва умидсизлиги ва 

бошқа  кишилик хислатлари билан бирга равшан кўринади” [1.303]. 

Олимнинг жасорати шундаки, тадқиқот ёзилган, Амир Темур ҳақида ижобий фикр 

юритиш қийин бўлган бир даврда Бобурнинг Темурга муносабати: Темур қилиб кетган 

ишларга ҳаваси келиши, Темур қурдирган иморат ва иншоотларни мақташи, унинг 

зафарларини, улуғ подшоҳлигини тан олишини асардан мисоллар келтириш орқали ёритади. 

Олим Лане Пооле (француз), Элпинстон (инглиз), В.В.Бартольд(рус), Г.Вамбери (венгер) 

кабиларнинг Бобир ҳақидаги мулоҳазалари орқали  унинг жаҳон маданиятида тутган ўрнини 

очиб беради. 

Бобур лирикасини тадқиқ этишдан олдин унинг турли жанрдаги асарлари ҳақида 

маълумот берилади, шоир шеъриятининг кўзга ташланиб турадиган муҳим хусусияти унинг 

бадиий соддалигидир деб ҳисоблайди. Олимнинг қуйидаги фикри шоҳ ва шоир назмига 

берилган юксак баҳодир:” Бобир лирикасида катта ўрин тутган ватан образи ҳам “ёр” 

тарзида куйланади. У ватанни кўпинча энг севимли “ёр” образидай тасвирлайди ва 

тескарисича, севган ёри маконини ҳамиша туғилиб ўсган юрти қўйнида тасаввур ва хаёл 

қилади. Шоир доимо ўз юртини кўнглига яқин тутади” [1.325]. Бу мулоҳазаларини далиллаш 

учун ижодкор шоирнинг ғазал, рубоий ва туюқларини чуқур таҳлил этади. Тўғри, тадқиқотда 

ёзилган даври мафкураси билан боғлиқ қарашлар йўқ эмас. Аммо муҳими шундаки, Беруний 

номидаги Республика давлат мукофоти совриндори, йирик олим Ҳ.Ёқубов А.Фитрат бошлаб 

берган ХХ аср бобуршунослигини янги маълумотлар билан тўлдирди, уни бойитди, биринчи 

марта илм-фанни, санъат ва шеъриятни чин юракдан севган шоҳ ва шоир шахсияти (“кўп 

қиррали ва кўркам эди”), асарлари, яшаган даври ҳақида монографик тадқиқот яратиш 

йўналишини бошлаб бергани билан ўзбек адабиётшунослиги тарихида чуқур из қолдирди,  

Ўзбекистондаги адабиёт илми равнақига муносиб ҳисса қўшган, бобуршуносликда ҳам ўз 

сўзини айта олган забардаст олим сифатида қолади. 

